
Forse parte de quelle desgraziæ

No s’ëan de quelli affronti risentie,

O perch’ëan stæte meno matrattæ,

O perchè pe êse stæte a-i gianchi ûnie

No se foisan credûe disonoræ,

E se ne foisan anzi insuperbie,

O perchè fra-e Indiañe e debolesse

Comme fra i Europee son quæxi e stesse.

Ma parte che pe influenza e pe disegno

Di genii, quanto e primme ciù all’amô,

Ean assæ ciù disposte all’odio e a-ô sdegno;

Ean confûse e avvilie pe-ô disonô,

E tutte indispettie pe-ô tratto indegno,

E piñe d’anxietæ che contro lô

No se sfogasse a raggia di marii

E di poæ fêua de moddo risentii.

E accucciæ in tæra con e moen ä cea,

Appeña che tornavan ne-i villaggi,

Comme donna tradia chi se despea

Impivan l’aia de lamenti e sbraggi,

Façendo un lûtto ä mæxima manea

Che ö façeivan di morti ne-i suffraggi;

E de donne adesciava questo lûtto

Di ommi ô sdegno e ûn mogogno dapertûtto.

Ma ûn disgûsto profondo e ûn sdegno ardente

Pe affronto cosci grave e per ûn guao

Non aspettôu sentiva specialmente

Un’Indiaña, ch’a l’ëa l’oggetto cao

De compiaxenze amôse d’un potente

Cacico di contorni di Cibao:

Lê ô ciammavan Caonabbo, Ozella quella,

Un forte e giusto e l’atra onesta e bella.

